
Joh. 12,24-33 

24 Sanneleg, sanneleg, eg seier dykk: Fell ikkje kveitekornet i jorda og døyr, blir det verande berre eitt korn. Men døyr det, gjev det stor grøde. 25 Den som elskar livet sitt, mistar det. Men den som hatar livet sitt i denne verda, skal berga det og få evig liv. 26 Den som vil tena meg, må følgja meg, og der eg er, der skal tenaren min òg vera. Den som tener meg, skal Far min æra.
   27No er sjela mi fylt av angst. Men skal eg så seia: Far, frels meg frå denne timen? Nei, til denne timen skulle eg koma. 28 Far, lat herlegdom lysa om namnet ditt!» Då kom det ei røyst frå himmelen: «Eg har late min herlegdom lysa om det og skal la han lysa på nytt.»
    29 Folket som stod der, høyrde det og sa at det hadde torna. Andre sa: «Det var ein engel som tala til han.» 30 Då sa Jesus til dei: «Det var ikkje for mi skuld denne røysta lydde, men for dykkar skuld. 31 No fell det dom over denne verda, no skal han som herskar i denne verda, kastast ut. 32 Og når eg blir lyft opp frå jorda, skal eg dra alle til meg.» 33 Dette sa han for å visa kva slag død han skulle lida.
I teksten som vi møter på fastelavnssøndag, karnevalssøndagen, ber Jesus oss om å hate livet i denne verda. Hat er eit sterkt ord på norsk. På gresk er det litt mindre sterkt, men likevel, det står her som ein kontrast til det å elske livet. 

Kva i all verda har karnevalet med å hat å gjere? Kvifor feirar katolikkane karneval, når Jesus på denne søndagen ber oss om å hate livet vårt? Er det ikkje livsglede og kjærleik til livet karnevalet dreier seg om?

Det er mange nok som går rundt og hatar seg sjølv og livet sitt. Dersom sjølvbiletet er elendig, skulle det vel ikkje vere nødvendig å nøre opp om slike tankar. Er det dette Jesus oppfordrar til? Neppe. Samtidig åtvarar Jesus oss mot eit liv i sjølvdyrking, der lykka i livet er å få mest mogleg ting eller opplevingar for seg sjølv. Jesus set det temmeleg på spissen, men talen er klar: set deg sjølv og ditt eige til side og følg meg! Dette er bodskapen i fastetida. Vi skal gå saman med Jesus der han vil vi skal vere. Det kan føre oss til dei fattige, dei deprimerte, dei sørgjande, dei utstøtte, dei undertrykte, dei einsame... alle desse som Jesus har eit spesielt hjarte for. 

Kristuskransen til Martin Lønnebo har to raude kjærleiksperler. Den eine handlar om kjærleiken som vi gir, medan den andre dreiar seg om han vi mottar. 

Karnevalet handlar om å motta kjærleik. Bade i han. Danse kjærleiken. Ete kjærleiken. Gi seg hen til kjærleiken.

Etter åtte år i Brasil, fann eg i fjor ut at det var på tide å delta i karnevalsparaden. Det er ein ting å sjå festen og gleda frå tribunen, men noko heilt anna å kaste seg inn i han. Vi nordmenn likar ofte å ha kontroll. Det er tryggare å sitje på ein tribune å filme og fotografere enn sjølv å gi seg hen oss til dansen og gleda. Kva vil dei andre seie?

Å kunne motta kjærleik dreiar seg mykje om å gi seg hen. Når Jesus ønskjer å gi oss kjærleiken sin, kan vi halde oss til dette på eit teoretisk plan, og seie takk og amen. Kanskje også ein forsiktig applaus når ein narkoman blir frelst. Noko heilt anna er sjølv å utsetje seg for denne kjærleiken. Ta imot og gi seg hen til han som er det kveitekornet som fall til jorda for å døy. Då snakkar vi karneval.

For å kunne gå inn i fastetida og følgje etter Jesus til alle dei som treng oss, treng vi først å motta kjærleik. Det er ei tid til å tene, og ei tid til å bli betent. Begge dei raude kjærleiksperlene høyrer med; både gi og motta kjærleik.

På fastelavnssøndagen og under karnevalet skal vi motta. Et vakre og gode retter. Dans deg glad og ør. Ver saman med dei som gjer deg lykkeleg. Fyll deg med Guds gode gåver. 

Alt dette vil vi trenge dei neste 40 dagane, for då handlar det om å setje seg sjølv til side…

